Коми Республикаса 50-ысь унджык вузасян организация да вузӧс вӧчысь ошкисны республиканскӧй власьтлысь донъяс кутӧм йылысь водзмӧстчӧм

Та йылысь юӧртіс Коми Республикалӧн Веськӧдлан котырса Веськӧдлысьӧс вежысь Алексей Старцев. Дінмуса Веськӧдлан котыр пыр тӧдӧ донъяс серти серпассӧ ньӧбасян рынокын. Пытшкӧсса сёян-юан рынокын серпассӧ зумыдмӧдӧм вылӧ могсӧ пуктіс Коми Республикаса Юралысь Вячеслав Гайзер выль экономическӧй условиеясын республика сӧвмӧдан уджтасъяс серти.

«Торъя вузасян донъяс зумыдмӧдӧм кузя мераяс серти ӧні сёрнитчӧма республикаса 54 вузасян организациякӧд да вузӧс вӧчыськӧд ёртасьӧм йылысь артмӧдчӧм серти», - пасйис А. Старцев.

Сы могысь, медым социальнӧй тӧдчанлуна сёян-юан прӧдуктаяс вылӧ подулавтӧг донъяссӧ эз кыпӧдны, Веськӧдлан котыр водзӧ кутӧ йитӧдсӧ республикаса гырысь вузасян компанияяскӧд. Сідз, донъяс «кутны» кӧсйӧны дінмуса сёян-юан рынокысь 17 гырысь предприятие. На пиысь - гырысь вузасян сетьяс: «Ассорти», «ОКЕЙ», «Магнит», «Лента», 5 вузасян точка: «НордС», «ПродКом», «ФАДКОМ», «БОНА» «МАЛТ», 6 производитель: «Сыктывкарса чипан видзан фабрика», «Зеленечса чипан видзан фабрика», «Пригороднӧй», «Сыктывкарса йӧв завод», «Сыктывкархлеб», «Кӧрткерӧсса йӧв завод» да Чилимдін районысь кык асшӧр уджалысь.

Тайӧ уджӧ зіля пырӧдчисны муниципальнӧй районъяс. Власьтъяслысь водзмӧстчӧмсӧ ошкисны сідзжӧ меставывса некымын вузасян предприятие. Торйӧн нин, Ухтаын, Усинскын, Удора районын, Сосногорскын, Вуктылын да Кӧрткерӧсын.

«2015 вося урасьӧм тӧлысьлӧн бӧртасъяс серти сёян-юан рынокын торйӧн вузасян донъяс зумыдмӧдӧм кузя дінмуса Веськӧдлан котырӧн примитӧм мераяс отсӧгӧн прӧдуктаяс вылӧ донъясыс улынджыкӧсь Россия серти шӧркодьысь. Ӧні дінмуяс рейтингын тайӧ петкӧдлас серти ми сулалам 55 местаын (медводдза местаыс рейтингын лоӧ сэтшӧм дінмулӧн, кӧні сёян-юан вылӧ медыджыд доныс)», - пасйис дінмулӧн Веськӧдлан котырса Веськӧдлысьӧс вежысь.
